
Inatsisartut suleriaasianni § 33 naapertorlugu Naalakkersuisut peqquneqarnissaannik Inatsisartut 

aaliangiiffigisassaattut siunnersuut matumuuna imaattoq saqqummiuppara: 

 

Naalakkersuisut peqquneqarnissaannik Inatsisartut aalajangiiffigisassaattut siunnersuut,  

inuussutissat pillugit politikikkut nalerassamik anguniagassamillu siunnerfiliineq. Nerisassa-

nik peqqinnartunik assigiinngisitaartunillu innuttaasut nerisaqalersinnaanerat pillugu misis-

suinermik suliaqaqqullugit. Misissuinerup ilanngutissavaa Kalaaliminerit tunisassiarineqar-

neranni akitigut apparsarneqarsinnaanerat pillugu suliniutaasinnaasut qulaajarneqarnissaat. 

(Inatsisartunut ilaasortaq Vivian Motzfeldt, Siumut) 

 

Tunngavilersuut: 

Peqqinnartumik nerisaqarneq inuup peqqissusaannut pingaaruteqarluinnarpoq. Peqqinnartunik neri-

saqarsinnaanerup tamatigut tamanut akitigut nammanneqarsinnaasumik qularnaarsimaneqarnissaa 

niuertut, tunisassiortut pisortallu ataatsikkut siunnerfeqaqatigiinneratigut anguneqartariaqarpoq.  

 

Timi avatangiisit tunniussinnaasaannut naleqqussarsimasuusarpoq, inuussutissallu tassaapput uagut 

avatangiiserisatsinnut tulluartut naleqquttullu, taamaakkaluartorli ilisimavarput inuussutissat Kalaa-

llit Nunatsinni tunisassiarineqartut akimikkut inuppassuarnut unammillernangaartumik inissisima-

sut. Akerlianik avataaniit, naak neqitigut tamakkiisumik immitsinnut pilersorsinnaagaluarluta eqqus-

suiuarpugut, tupinnaraluartumillu neqit avataanniit kilomeetererpassuarnik angallanneqareerlutik 

piariivillutillu tigoriaannaat tassaasarput akimikkut ilaqutariippassuarnut nammakkuminarneru-

ngaartumik inissisimasut.  

 

Nunarsuarmi sumiluunnit najugaqaraanni tamanut innersuussutaavoq peqqinnartunik naatitartorne-

rup pingaassusaa, taamaakkaluartorli sumiiffippassuarni naatitat asiuinnartariaqartarput akitigut 

qaffasippaallaarujussuarlutik inissisimanertik pissutigalugu. 

Peqqinnartumik nerisaqarsinnaaneq nioqqutissat akii taamak isikkoqartillugit, nunalu inuussutis-

sanik niuerfigisarput Europami akitigut qaffasinnerpaamik inissisimasoq
1
 kisiat aallaavigitillugu 

inuuniarnikkut peqqinartumillu nerisaqarnikkut nappanneqarsinnaasut imminut illersorneqarsinnaa-

nngilluinnarput, taamaammallu immikkut pingaaruteqarluinnartutut qulequtaq isigineqartariaqartoq 

suligasuartoqartariaqartorlu isumaqarpunga.  

 

Canada, nuna kimmut sanilerisarput nunataata ilarujussua issittumiittoq, nunaseriaatsimigullu siam-

masissumik nunaqarfippassualik inuiaqatigiit peqqinnartumik inuuneqartut pilersissimavaat 

nerisaqarnissamullu immikkut pisortat, tunisassiortut kiisalu niuertut suleqatigiinneratigut 

aaqqissueriaaseqartoq isumassarsiorfittut tunngavigineqarsinnaalluarpoq (takuuk Nutrition North 

Canada-p nittartagaa).
2
 

 

Taamak oqaaseqarlunga qulequtaq saqqummiuppara, inuuniarnikkut inuiaqatigiit killingani 

inissisimasut politikkikkut isiginngitsuusaarneqarnerat killissaminiittariaqarmat, neriullunga su-

liassaq suleqatigiinnikkut ilorraap tungaanut saatinneqassasoq. 

 

Aningaasatigut allaffissornikkullu Nammainesorlutik Oqartussanut kingunissai: 

Siunnersuuteqartup naliliinera naapertorlugu misissuineq inuup ataatsip ukiumut naammassisinnaa-

saa aallaavigalugu ukiup tre kvartianik A/C-tut atorfilimmut sivisussuseqassaaq,  nalunaarusiap 

suliarine-qarnera naammassineqarneralu eqqarsaatigalugu nutsertinneqarnera piffissamut 

atorneqartussamut naliliinermut ilaavoq.  

 

Aningaasatigut allaffissornikkullu namminersorlutik inuussutissarsiortunut kingunissai: 

Piffissaq sivikittoq isigalugu aningaasatigut allaffissornikkullu namminnersorlutik inuussutissarsior-

tunut kinguneqarnavianngilaq.    

 

Aningaasatigut allaffissornikkullu innuttaasunut kingunissai: 

Piffissaq sivikittoq isigalugu kinguneqarnavianngilaq.  

 

                                                 
1
 http://www.dst.dk/da/Statistik/nyt/NytHtml?cid=19360 

2
 http://www.nutritionnorthcanada.gc.ca/eng/1415385762263/1415385790537 


